
KPPA ANGKAT PERANAN MODAL INSAN DALAM MEMACU
REFORMASI PERKHIDMATAN AWAM

SEREMBAN, 23 JULAI 2026 — Modal insan merupakan pemacu utama
Reformasi Perkhidmatan Awam MADANI dalam memastikan Malaysia terus
berdaya saing serta memperkukuh penyampaian perkhidmatan kepada rakyat.

Demikian menurut Ketua Pengarah Perkhidmatan Awam (KPPA), YBhg. Tan
Sri Wan Ahmad Dahlan bin Haji Abdul Aziz ketika menyampaikan amanat pada
Sesi Dialog Aspirasi Perkhidmatan Awam MADANI Siri 2 Tahun 2026 yang
dihadiri lebih 500 pegawai awam daripada pelbagai agensi Persekutuan dan
Kerajaan Negeri Sembilan di Dewan Theatrette, Wisma Negeri, Seremban hari
ini.

Kejayaan sesebuah negara tidak hanya bergantung kepada kekuatan ekonomi
dan sistem pentadbiran, malah ditentukan oleh modal insan yang berintegriti,
berkompetensi serta beriltizam dalam melaksanakan amanah kepada rakyat.

REFORMASI MEMPERKUKUH DAYA SAING NEGARA

Menurut beliau, pelaksanaan pelbagai dasar reformasi oleh Kerajaan MADANI
terus memperkukuh daya saing dan ketahanan ekonomi negara. Malaysia kini
berada di kedudukan ke-15 dalam IMD World Competitiveness Ranking
(WCR), merekodkan pertumbuhan ekonomi sebanyak 5.4 peratus pada suku
pertama tahun 2026, kadar pengangguran 2.9 peratus, inflasi 2.0 peratus serta
mengekalkan penarafan kredit A3 oleh Moody's. Di Negeri Sembilan pula,
ekonomi berkembang sebanyak 4.6 peratus dengan nilai Keluaran Dalam
Negeri Kasar (KDNK) mencecah RM54.3 bilion, selain merekodkan
peningkatan pelaburan sebanyak 164 peratus.



ILTIZAM PERKUKUH KECEKAPAN PENYAMPAIAN PERKHIDMATAN

Beliau berkata, agenda Reformasi Perkhidmatan Awam perlu diteruskan
dengan mengurangkan kerenah birokrasi serta mempercepat penyampaian
perkhidmatan kepada rakyat.

Sehubungan itu, Jabatan Perkhidmatan Awam menerajui pelaksanaan Akta
ILTIZAM Kecekapan Perkhidmatan Kerajaan 2025 yang berkuat kuasa pada 1
Disember 2025 sebagai usaha memperkukuh kecekapan penyampaian
perkhidmatan kerajaan serta meletakkan Malaysia dalam kelompok 12 negara
paling berdaya saing dunia menjelang tahun 2030.

Akta tersebut memberi tumpuan kepada tiga pendekatan utama, iaitu:

e semakan berkala peraturan kerajaan setiap tiga tahun bagi
mengurangkan beban birokrasi;

e pelaksanaan prinsip One In, One Out, iaitu peraturan lama atau lapuk
dimansuhkan apabila peraturan baharu diperkenalkan; dan

e pembentangan Laporan ILTIZAM secara berkala bagi memastikan
usaha penambahbaikan terus dipantau dan diperkasakan.

Melalui Agenda Reformasi Kerenah Birokrasi (RKB), kerajaan berjaya
menjimatkan kos pematuhan sebanyak RM2.01 bilion setahun.

KEBAJIKAN RAKYAT DAN PENJAWAT AWAM TERUS DIBERI
KEUTAMAAN

Agenda reformasi turut disokong melalui pelaksanaan pelbagai inisiatif bagi
memperkukuh kebajikan rakyat dan pegawai awam.

Antaranya termasuk pelaksanaan Skim Saraan Perkhidmatan Awam (SSPA)
yang menggantikan sistem saraan terdahulu dengan peruntukan tambahan
sebanyak RM10 bilion pada tahun ini.

Kerajaan turut memperuntukkan RM15 bilion bagi Sumbangan Tunai Rahmah
(STR), RM8 bilion bagi Sumbangan Asas Rahmah (SARA) serta RM11.2 bilion
melalui BUDI MADANI sebagai usaha memperkukuh kesejahteraan rakyat.

"Reformasi tidak bermula dengan sistem semata-mata. Reformasi
bermula dengan manusia yang mempunyai integriti, kompetensi dan
iltizam untuk memberikan perkhidmatan terbaik kepada rakyat."

Beliau turut merujuk pandangan ilmuwan Islam, Ibnu Khaldun bahawa
keutuhan sesebuah tamadun bergantung kepada integriti dan keadilan
manusia yang menggerakkannya. Sehubungan itu, beliau mengajak seluruh
pegawai awam agar terus memperbaharui iltizam, memperkukuh semangat
kebersamaan dan melaksanakan amanah dengan penuh tanggungjawab.

MENGHARGAI JASA SEPANJANG HAYAT PERKHIDMATAN

Selepas sesi dialog, YBhg. Tan Sri Wan Ahmad Dahlan meneruskan Program
Ziarah Pesara dengan menziarahi tujuh pesara kerajaan di lima buah
rumah di sekitar Seremban bersama rakan strategik JPA, iaitu Kumpulan
Wang Persaraan (Diperbadankan) [KWAP] dan Unit Penyelarasan
Pelaksanaan Negeri Sembilan (ICU).

Program tersebut mencerminkan komitmen berterusan JPA dalam menghargai
jasa dan pengorbanan warga perkhidmatan awam yang telah menyumbang
kepada pembangunan negara, di samping memastikan kebajikan mereka
terus diberi perhatian selepas persaraan.

Selain menyampaikan sumbangan, sesi ziarah turut menjadi ruang untuk
mendengar sendiri keadaan serta keperluan pesara bagi memastikan
sokongan yang diberikan kekal relevan dengan keperluan mereka.

Antara yang disantuni ialah Puan Ong Siew Choon, pesara Pekerja Rendah
Awam berusia 102 tahun, yang merupakan pesara tertua diziarahi dalam siri
kali ini.

